
Pou Piblikasyon Imedyat: 16 out 2013 

GOUVÈNÈ CUOMO ANONSE FELDMEIER EQUIPMENT OUVRI CHANTYE KONSTRIKSYON YON NOUVO 

IZIN FABRIKASYON NAN KONTE HERKIMER EPI KREYE 80 DYÒB 

Espansyon an pral Konsève Anviwon 300 Dyòb epi Ogmante Konpetitivite Lidè Endistri Familyal la. 

 

Gouvènè Andrew M. Cuomo te anonse jodi a Feldmeier Equipment, Inc., yon lidè endistriyèl nan 

fabrikasyon ekipman asye ki pa wouye pou transfòmasyon ak stokaj, ouvri yon chantye konstriksyon nan 

Little Falls, Konte Herkimer, ki make espansyon enpòtan operasyon konpayi a. Nan plan Feldmeier yo 

genyen konstriksyon yon nouvo izin fabrikasyon 50.000 pye kare ak modènizasyon machin ak ekipman ki 

nan syèj sosyal yo nan Syracuse ak nan izin ki nan Litte Falls la -  ansanm pwojè sa yo pral pèmèt konpayi 

a vin pi konpetitif epi ede yo kenbe yon prezans dyanm nan rejyon nòdès la. Espansyon an pral kreye 80 

nouvo dyòb epi konsève anviwon 300 dyòb ki egziste deja nan Eta New York. 

 

“Espansyon Feldmeier Equipment, Inc. sa se yon lòt egzanp pwogrè rejyon nò New York la antanke yon 

destinasyon pou kwasans sektè prive a,” te deklare Gouvènè Cuomo. “Kreyasyon nouvo izin sa ak 

envestisman sa yo kap fèt nan antrepriz lokal konpayi a  pa sipòte kreyasyon ak konsèvasyon anviwon 

400 dyòb sèlman, men tou li ogmante angajman konpayi familyal sa genyen pou Eta New York ak lòt 

endistri nou yo tankou brasri ak pwodiktè yogout. Mwen kontan akeyi nouvo pwochen seksyon biznis 

fanmi Feldmeier a isit nan Mohawk Valley.”  

 

Antrepriz familiyal la ki te kòmanse nan lane 1952 lè fondatè li, Robert H. Feldmeier, te devlope premye 

Triple Tube™ Heat Exchanger (Echanjè chalè twa tib) nan lemonn. Depi lè sa, yon long lis lide tou nèf ak 

patante te vin fè Feldmeier emèje kòm yon lidè endistriyèl pou ekipman ki fèt ak asye ki pa wouye. 

Jounen jodi a, konpayi a rekoni kòm yon lidè mondyal nan sektè famasi, byotèk, manje ak pwodui letye 

yo ak senk enstalasyon modèn li genyen yo nan tout peyi Etazini. Fanmi Feldmeier a rete aktif nan 

jesyon konpayi a pandan plis pase 60 lane epi pa janm revoke yon grenn anpwaye. Robert Feldmeier te 

bay premye kout pèl la jodi a pou lanse dènye espansyon li a. 

 

Robert H. Feldmeier, Sr., Fondatè Feldmeier Equipment, Inc., te di konsa, “Paske mwen te grandi nan 

Little Falls, mwen toujou konsidere l kòm lakay mwen. Papa m te travay nan vil sa, karyè pwofesyonèl 

mwen te kòmanse isit la. Se yon pati enpòtan nan istwa ak fiti Feldmeier. Nou vle wè li grandi epi 

pwospere.”  

Robert H. Feldmeier, Jr., Prezidan Feldmeier Equipment, Inc., te di konsa, “Nou kontan anpil dèske n ap 

rete epi fè espansyon isit nan Little Falls epi nou apresye anpil dèske otorite onivo Eta a ak lokal yo te 

travay di pou kenbe nou isit pou nou ka kontinye long tradisyon fabrikasyon nou an nan Mohawk Valley. 

Antanke yon biznis familyal, nou genyen yon long tradisyon nan rejyon nò New York epi nou pran 

angajman pou nou kenbe l konsa. Jodi a nou ouvri chantye a epi nan yon ti tan ki pa twò kout nou pral 

kòmanse fonksyone, fabrike pwodui yo ki te pote dyòb ak kwasans ekonomik nan kominote nou yo 

pandan dènye 60 lane ki pase yo.” 

 

Pwojè $8 milyon a gen ladann konstriksyon ak ekipman yon nouvo izin fabrikasyon 50.000 pye kare nan 

Riverside Industrial Parkway a, ak tou lòt envestisman nan machin ak ekipman nan izin Feldmeier ki nan 

Little Falls ak Syracuse yo. ESD ap sipòte espansyon ak modènizasyon yo grasa yon envestisman total 

$750.000 atravè konbinezon yon sibvansyon kapital ($200.000) ak kredi enpo Excelsior Jobs Program 

($550.000). Tou de prim ankourajman yo baze sou pèfomans epi makònen ak angajman pou egzekisyon 

pwojè ak kreyasyon dyòb. Asistans ESD te nesesè pou nou kenbe espansyon an nan  Eta New York paske 

konpayi an gen izin fabrikasyon tou nan  Alabama, Iowa ak Nevada. Anplasman nan Konte Herkimer a te 

sitou nan konpetisyon ak sit nan Iowa ak Nevada pou espansyon sa; egzistans 190 dyòb nan New York te 

menase si pwojè sa te ale nan youn nan sit sa yo ki andeyò eta a. 

 

Prezidan, Direktè ak Komisyonè Empire State Development lan, Kenneth Adams, te di konsa, “Se yon gwo 

jou pou Vil Little Falls ak pou Mohawk Valley paske lidè indistri familyal sa ap rete atache ak rasin yo grasa 

espansyon ak kreyasyon nouvo dyòb ki vital isit nan rejyon nò New York. Desizyon Feldmeier Equipment 

lan pou l konstwi yon lòt izin fabrikasyon se yon lòt prèv efò Gouvènè Cuomo ap fè pou l amelyore klima 

pou fè biznis lan ap ateri. Konpliman pou Robert Feldmeier ak tout fanmi Feldmeier a pou etap ki franchi 

jodi a, epi m espere wè nouvo izin lan ap fonksyone epi ap kreye dyòb nan Little Falls.”  

 

Anplis, pwojè espansyon an sipòte strateji esansyèl ki nan Plan Stratejik Konsèy Devlopman Ekonomik 

Mohawk Valley a, ki gen ladann ogmantasyon konsantrasyon rejyonal nan transfòmasyon materyèl ak 

sipò pou konsantrasyon transfòmasyon agrikòl ak alimantè nan Mohawk Valley. Antanke yon fabrikan 

ekipman stokaj ak transfòmasyon ki fèt ak asye ki pap wouye, espansyon Feldmeier a sipòte endistri 

manje ak bwason san bliye konpayi New York tankou Chobani, FAGE, Matt Brewing ak Brooklyn 

Brewery. 

 

Senatè James Seward te di konsa, “Kapasite Feldmeier Equipment pou l reyisi epi devlope gen yon enpak 

dirèk sou siksè ekonomi rejyon nou an ak byennèt fiti plizyè santèn fanmi. Espansyon sa pral ede 

pwoteje epi chita sou rich tradisyon fabrikasyon Mohawk Valley nou an. Mwen di ayibobo pou Empire 

State Development ak Komisyonè Kenneth Adams poutèt yo rekonèt enpòtans espansyon biznis sa ak 

poutèt yo te fè patenarya sa vanse.” 

 

Majistra Little Falls, Robert J. Peters, Sr. te di konsa, “Nou kontan Feldmeier pa te sèlman deside rete 

men tou agrandi tou isit nan Little Falls. Pwojè sa pral fè ekonomi vil nou an vanse epi atire plis 

devlopman ekonomik ak endistri nan pak endistriyèl la. Kreyasyon ak konsèvasyon dyòb yo pral sipòte 

asyèt fiskal nou an, ki vital pou devlopman vil nou an. Mwen remèsye fanmi Feldmeier pou patenarya yo 

fè ak Vil Little Falls ak Eta New York pandan y ap kontinye fè sa yo konn fè pi byen an – fabrike pwodui 

ak bay Nouyòkè travay.” 

 

Jim Bono, Prezidan, Lejislati Konte Herkimer a, te di konsa, “Se estraòdinè pou wè jan konpayi endistriyèl 

lokal kap mennen sa, ki se yon pilye nan kominote a, ap agrandi epi pote anpil nouvo dyòb nan zòn lan. 

Nou kontan anpil dèske nou te travay sere sere ak konpayi a ak Eta a pou ede satisfè bezwen yo, epitou 

se te yon patenarya estraòdinè.  Onon Konte Herkimer, nou di konpliman pou fanmi Feldmeier a poutèt 

yo lanse eleman esansyèl sa pou fiti Little Falls.” 

 

Mark Feane, Direktè Egzekitif, Herkimer County IDA, te di konsa, “Tou dabò, mwen ta renmen felisite 

Feldmeier pou desizyon yo pran pou agrandi isit nan Konte Herkimer ak nan Vil Little Falls. Se yon lòt 

bon nouvèl pou Mohawk Valley ak rejyon nò New York. Nou voye remèsiman nou tou bay Empire State 

Development ak Eta a pou èd yo te pote nan reyalizasyon pwojè sa. Nou gen chans fanmi Feldmeier a 

chwazi pou yo agrandi isit la paske te gen lòt sit ak eta yo tap konsidere, men nouvo dyòb yo ap vini isit 

nan Herkimer.” 

